
Nafarroako Gobernuak 4,6 milioi € eman ditu, adimen nahaste larria duten pertsonentzako “Félix Garrido” egoitza-etxea eraikitzeko Sarrigurenen
Gisa horretako lehenengo zentroa izanen da Foru Komunitatean, eta bi zerbitzu mota eskainiko ditu: 26 egoitza plaza eta eguneko zentroko 60 plaza

Asteazkena, 2008ko maiatzaren 14a. Nafarroako Gobernuak, berriki, adimen nahaste larria duten pertsonentzako “Félix Garrido” egoitza-etxea eraikitzeko baimena eman du. Zentroa Sarrigurenen egonen da, Eguesibarko Udalak Nafarroako Gobernuari eman dion lursail batean. Nabarmentzekoa da gisa horretako lehenengo zentroa izanen dela Foru Komunitatean. 
Proiektuaren aurkezpena Sarrigurengo Kirol Hirian egin dute, gaur goizean, eta ekitaldira María Isabel García Malo Familia, Gazteria, Kirol eta Gizarte Gaietako Departamentuko kontseilaria eta Josetxo Andía García de Olalla Eguesibarko alkatea bildu dira. 
Ekitaldian, García Malo kontseilariak eskerrak eman dizkio Eguesibarko Udalari, eta bereziki alkateari, “egoitza-etxea eraikitzeko lursaila emanez agertu duten sentiberatasunarengatik, gizartearekiko apustua egiteagatik, eta baita ezinduak artatzeko "Las Hayas" zentroa eraikitzeko lursaila eman izanagatik ere. Gizartearekiko konpromisoaren eta gainerakoekiko erantzukizunaren adibide dela uste dut, eta zehazki, egoera txarrean dauden pertsonekiko konpromisoaren eta erantzukizunaren adibide. Zalantzarik gabe, jokaera eskuzabala da, pertsona horien ongizatea eta bizi-kalitatea lehenesten dituena. Eguesibarko Udalak gisa horretako jarduerak lehenesten dituela islatzen du, ekonomiaren arloko beste jarduera batzuen gainetik. Udalari eskerrak eman nahi dizkiot, gainera, azkartasunarengatik, prestasunarengatik, eta batez ere, administrazioen arteko koordinazioa eta xede komunen alde lan egitea beharrezkoak direla ulertzeagatik. Eta bereziki, egoera txarrean dauden pertsonei bizi-baldintza hobeak eta duinak eskaini behar zaizkiela ulertzeagatik”.
Zentroaren izena “Félix Garrido” izanen da, Nafarroan adimen osasunaren arloan egiten duen lanarengatik esker ona adierazteko. Besteak beste, Garrido Adimen Osasunerako Nafarroako Elkarteko (ANASAPS) presidente izan zen 90eko hamarkadan, sei bat urtez. 

26 pertsonentzako egoitza eta beste 60rentzako eguneko zentroa 

Sarrigurenen eraikiko duten egoitza-etxea adimen nahaste larria duten pertsonentzat izanen da, eta bi zerbitzu mota eskainiko ditu. Batetik, 26 egoitza plaza izanen ditu (banako gelak), eta beraz, 26 lagunen oinarrizko beharrizanak aseko ditu (ostatua, mantenua eta euskarria). Gainera, gaixoen autonomia hobetzea izanen du helburu, pertsona zein gizarteko kide gisa, eta baita pixkanaka gizarteratu daitezen lortzea ere. 
Bestetik, eguneko zentroko zerbitzua eskainiko dute (birgaitze psikosozialerako egoitza), 60 pertsonentzako. Sostengu programak eta jarduerak eginen dituzte, dagoeneko abian dauden birgaitze psikosozialerako egoitzetan bezalaxe (osasunerako hezkuntza, gizarteratzea, norberaren zaintza eta jarduerak eguneroko bizitzan, psiko-hezkuntza, auto-kontrola, edo estresari aurre egiteko moduak, besteak beste). 
Zentzu horretan, egoitza-etxeak gizartearen egoitza baliabideak dira, eta adimen nahaste larria duten pertsonei zuzenduta daude. Ostatua, mantenua, zaintza eta euskarria eskaintzen dute, mugarik gabe, eta baita birgaitzeko sostengua ere. Zaintza eta sostengua eguneko 24 orduetan eskaintzen dituzte, bizikidetza eta familia giroan, ahalik eta modurik normalizatuenean. Birgaitze psikosozialerako egoitzak, berriz, adimen nahaste larria duten pertsonei laguntzeko eguneko zentroak dira, eta gaixoen autonomia garatzea (pertsona zein gizarteko kide gisa), gaixoak ahal bezainbeste gizarteratzea, taldearen instituzionalizazioa saihestea, eta bizi baldintza normalizatuak eta duinak izateko beharrezkoak diren baliabide pertsonalak eta teknikoak eskaintzea dute helburu. 

Zentro berria Sarrigurenen egonen da, Eguesibarko Udalak Nafarroako Gobernuari eman dion lursail batean. Zehazki, 17. poligonoko 367. lursailean egonen da. Lursailaren azalera 2.827 metro koadrokoa da, eta ezinduak artatzeko "Las Hayas" zentroa eraikiko duten lursailaren ondoan dago. "Las Hayas" zentroaren proiektua apirilean aurkeztu zuten, eta legealdi honetako garrantzizko proiektuetako bat da. “Félix Garrido” zentroa argitasunean eta norabidean oinarrituta proiektatu dute, erabiltzaileen erosotasunean eta ongizatean pentsatuz. Berdegune zabalak izanen ditu eta argi naturala ahal bezainbeste aprobetxatuko du. 
Aurreikuspenen arabera, 2008ko urrian hasiko dira lanean, eta zentroa 2010eko azken hiruhilekoan jarriko dute abian. Guztizko aurrekontua 4,6 milioi €-koa da. 

Zentroaren azalea eraikia 3.386 metro koadrokoa izanen da, eta lau solairu izanen ditu (erdi-sotoa, behe solairua, lehenengo solairua eta bigarren solairua). Egoitza-etxearen eta birgaitze psikosozialerako egoitzaren sarrerak independenteak izanen dira, baina erabiltzaileek zerbitzu orokorrak partekatuko dituzte. Erdi-sotoan, zerbitzu orokorrak egonen dira (garbitegia, sukaldea, biltegiak), eta baita erabiltzaileentzako eremuak ere, hala nola birgaitze psikosozialerako egoitzako jangela. Aparkalekua ere bertan egonen da. 

Behe solairuan egoitza-etxearen eta birgaitze psikosozialerako egoitzaren sarrera independenteak, administrazio zerbitzuak, botika, langileentzako bulego teknikoak eta lau gela egonen dira. 

Lehenengo solairuan, berriz, banako hamahiru gela (bainugela eta guzti), egongela bat, eta egoitza-etxeko jangela egonen dira.

Azkenik, bigarren solairuan, banako hamahiru gela (bainugela eta guzti), erabilera anitzeko areto bat, egongela bat, eta bi bulego egonen dira.

